
CÚRSA AN TRÍÚ BLIAIN

Bíonn ceithre chúrsa léachta in aghaidh an tseimeastair ag mic léinn B.Oid (Gaeilge Acadúil) agus seimineár/ rang teagaisc seachtainiúil a mhaireann ar feadh na bliana acadúla ar fad.

CÚRSAÍ LÉACHTA
SEIMEASTAR I 

3.1 An Béal Beo 3: Canúintí na Gaeilge, Dr Ciarán Ó Coigligh; Dé Luain, 11.10am;  D210
Is iad Gaeilge Chonnacht, Gaeilge na Mumhan agus Gaeilge Uladh na trí chanúint a bheas á bplé le linn an chúrsa seo. Is é aidhm an chúrsa na mic léinn a spreagadh le mioneolas a bhailiú ar chanúint amháin agus eolas ginearálta a bhailiú faoi na trí chanúint éagsúla. Beifear ag súil go mbeidh na mic léinn eolach ar na gnéithe seo a leanas: An tAinmfhocal, an Aidiacht, an Forainm, na hUimhreacha, An Briathar, an Séimhiú agus an tUrú agus go mbeidh siad in ann samplaí as na réimsí sin a úsáid le haghaidh eolas a thabhairt ar na fuaimeanna, ar an deilbhíocht agus ar an tséimeantaic. 

Téacsanna: Kim McCone (et al), Stair na Gaeilge, caibidil VI lch 479- 538 (Gaeilge na Mumhan), caibidil VII, lch 539-609 (Gaeilge Chonnacht), caibidil VIII, lch 611-660 (Gaeilge Uladh); Séamas Ó Murchú, An Teanga Bheo: Gaeilge Chonamara; Diarmuid Ó Sé, An Teanga Bheo: Corca Dhuibhne;

Breandán Ó Buachalla, An Teanga Bheo: Gaeilge Chléire; Dónall Ó Baoill, An Theanga Bheo: Gaeilge Uladh. Leabhar Tagartha: Séamas Ó Murchú, Cúrsa Tosaigh Foghraíochta.

3.2 An Nualitríocht 5: An tÚrscéal Gaeilge. Dr Pádraig Ó Liatháin; Dé Máirt, 10.00; D210
Úrscéal gearr (nóibhille) neamhghnách agus corraitheach é L’Attaque. Pléifear an léargas a thugann an t-údar ar an éirí amach sa bhliain 1798 agus ar theacht na bhFrancach go Cill Ala, Contae Mhaigh Eo. Fairis sin, díreofar ar theicnící liteartha a bhaineann le scríobh na staire san fhicsean. Úrscéal bleachtaireachta bunaithe i dTuaisceart Éireann é Rí na gCearrbhach. Feictear dúnmharú fealltach ar theaghlach i gContae an Dúin bunaithe ar eachtra san Éirí Amach 1798, de réir dealraimh. Déanfar an dá úrscéal a nascadh, ach féachfar chuige, leis, an t-úrscéal corraitheach seo a phlé ar a cháilíocht féin. Tráchtar ar an gcreideamh, ar an tsaorsmaointeoireacht a bhí i réim sa 19ú haois maidir le teoiricí Darwin, etc., ar an ngrá, agus ar chlaonadh an duine ‘ón nádúr’ gníomhartha fealltacha a dhéanamh.

Croíthéacsanna: L’Attaque (Eoghan Ó Tuairisc) agus Rí na gCearrbhach (Seán Ó Dúrois).

3.3 Seánraí na Gaeilge 3: Scéal na Litríochta, Dr Uáitéar Mac Gearailt; Dé hAoine; 10.00; D210
Beidh scéalta agus dánta samplacha ó ré na Sean- agus na Meán-Ghaeilge á léamh d’fhonn eolas a chur  ar an litríocht sin agus buntuiscint a fháil ar shaol agus ar chultúr na meánaoiseanna in Éirinn.

Príomhthéacs: Caerwyn Williams, Ní Mhuiríosa, Traidisiún Liteartha na nGael. Cuirfear téacsanna agus nótaí ar fáil i gcaitheamh an chúrsa.

3.4 An Cúrsa Roghnach; Dé Céadaoin; 10.00 

Déanfaidh an mac léinn ceann amháin de na cúrsaí seo a leanas. Déantar an cúrsa seo a scrúdú trí aiste. Tá an-tábhacht leis an bhfreastal agus an rannpháirtíocht. Tabharfaidh an léachtóir treoir maidir le hábhar agus cur chuige na haiste. Is é 24 Feabhra 2012 an spriocdháta don aiste. Na cúrsaí: 
1.  Ceardlann Scríbhneoireachta leis an Scríbhneoir Cónaithe, Liam Ó Muirthile 

Ceardlann scríbhneoireachta le Liam Ó Muirthile, an Scríbhneoir Cónaithe, ina mbeidh deis ag mic léinn seánraí éagsúla scríbhneoireachta a chleachtadh agus fillteán dá saothar cumadóireachta féin a chur i dtoll a chéile.

2.  Amhráin Mhóra na Gaeilge (Eibhlín Uí Bhriain)

Is é ábhar an chúrsa amhráin mhóra na Gaeilge ón 18ú haois agus ón 19ú haois. Déanfar staidéar ar théamaí, ar fhriotal, agus ar fhoirm na n-amhrán agus éistfear leo á gcanadh. 

Téacs: Scaipfear eolas faoi seo ag tosach an chúrsa.
3.  Michael Davitt – ‘Bob Dylan na Gaeilge’ (An tOllamh Máirín Nic Eoin)

Féachfar sa chúrsa seo ar shaothar an fhile Michael Davitt, pearsa lárnach sa ghluaiseacht filíochta a tháinig chun cinn timpeall ar an iris Innti. Pléifear ábhar agus stíl a chuid filíochta, ag díriú go háirithe ar chúrsaí caidrimh, cultúir agus polaitíochta mar a léirítear san fhilíocht iad. Scrúdófar tionchar Sheáin Uí Ríordáin agus Ghaeltacht Chorca Dhuibhne ar Davitt agus an gaol a chothaigh sé idir filíocht na Gaeilge agus gluaiseachtaí idirnáisiúnta filíochta agus ceoil. 

Téacs lárnach: Michael Davitt Dánta: 1966-1998 (2004).

4.  Piaras Feiritéar: File agus Finscéal (Dr Deirdre Nic Mhathúna)

Pléifidh an cúrsa seo le Piaras Feiritéar, an file agus taoiseach iomráiteach ó Chorca Dhuibhne, Co. Chiarraí, a mhair sa seachtú haois déag. Déanfar staidéar ar fhilíocht Phiarais agus cuirfear béim ar leith ar na dánta grá a chum sé. Pléifear ar bhonn téamúil lena shaol, lena shaothar agus leis an rian a d’fhág sé ar thraidisiún na Gaeilge ó shin i leith. Sa tslí seo, gheofar léargas beoga ar ghnéithe den stair, den bhéaloideas, de thraidisiún na lámhscríbhinní, de staidéar logainmneacha agus den nua-litríocht.

Croíthéacsanna: Pádraig de Brún et al. (eag.), Nua-Dhuanaire 1 (1971), Máire Mhac an tSaoi, A Bhean Óg Ón... (2001), Máire Mhac an tSaoi, Cérbh í Meg Russell? (2008), Muiris Ó Súilleabháin, Fiche Blian ag Fás (1933), 47-53.

5.  Filiocht Sheáin Uí Ríordáin (Dr Pádraig Ó Liatháin)

Pléifear thart ar scór dán leis an Ríordánach le linn an chúrsa. Féachfar go háirithe ar an luathfhilíocht ar chás léi galar na heitinne agus an t-uaigneas dá barr, ar an teannas idir an Béarla agus an Ghaeilge ina shaol cruthaitheach, agus ar na ceisteanna fealsúnacha a chíortar trína shaothar uile. Cuirfear leabhrán ar fáil don chúrsa seo, ach is féidir leis an mac léinn féachaint ar Scáthán Véarsaí sa leabharlann (1980, BÁC) chomh maith.

Téacsanna: Eoghan Ó hAnluain, An Duine is Dual: aistí ar Sheán Ó Ríordáin (1980); Frank O’Brien, Filíocht Ghaeilge na linne seo (1968); Seán Ó Coileáin, Seán Ó Ríordáin, Beatha agus Saothar (1982); Tadhg Ó Dúshláine, Paidir File (1993); ‘Greim Cúil an Dúchais’, Irisleabhar Mhá Nuad 1967,  lgh 25-34; Tomás Ó Fionnáin, ‘An Aigne Linbh’, Irisleabhar Mhá Nuad 1970,  lgh 43-51; Seán Ó Tuama, Seán Ó Ríordáin: Saothar an Fhile (1977); Filí faoi sceimhle (1978).
6.  An Bheathaisnéis Ghaeilge (Dr Uáitéar Mac Gearailt)
Is iad beathaisnéisí na Gaeilge ábhar an chúrsa seo, is é sin cuntais ar dhaoine cáiliúla–naoimh, laochra, filí, ceoltóirí, polaiteoirí, scoláirí 7rl. Is é a bheidh á phlé sa rang stair, feidhm agus ábhar na beathaisnéise agus obair an bheathaisnéisí. Léifimid samplaí de chineálacha éagsúla beathaisnéise sa rang. Roghnóidh gach  mac léinn beatha nó beathaisnéis agus scríobhfaidh siad aiste mhór faoin ábhar sin.

Téacs: Cuirfear téacsanna éagsúla ar fáil sa rang.
7.  Dánta Grá (Dr Róisín Ní Ghairbhí)

Sa chúrsa seo gheobhaidh an mac léinn eolas ar rogha den réimse sin d'fhilíocht na Gaeilge ar a dtugtar na Dánta Grá. Anuas ar mhionscagadh a dhéanamh ar na téacsanna féin, pléifear cúlra, foinsí agus comhthéacsanna éagsúla na ndánta. Gheofar eolas ar an gcritic is tábhachtaí a bhaineann leis an réimse agus ar an bhfreagra cruthaitheach atá curtha ar fáil ag roinnt de nuascríbhneoirí na Gaeilge. Beidh an téacsleabhar ar fáil ón léachtóir féin sa chéad rang (ar chostas beag). Cuirfear ceardlann ar siúl mar ullmhúchán don aiste.

Téacs:  Tomás Ó Rathile (eag.), Dánta Grádha.

8.  Ainmneacha Ban agus Ainmneacha Fear in Éirinn (Dr Ciarán Ó Coigligh)
Déanfar staidéar sa gcúrsa seo ar ainmneacha ban agus ar ainmneacha fear in Éirinn, idir ainmneacha baiste agus shloinnte. Déanfar scrúdú ar na cineálacha éagsúla ainmneacha atá ann: ainmneacha Gaelacha, ainmneacha Gallda, ainmneacha Críostaí agus ainmneacha iar-Chríostaí. Tabharfar aird ar chruth agus ar ghramadach na n-ainmneacha agus ar an gciall atá leo. Scríobhfaidh an mac léinn aiste mhór ar ghné éigin den ábhar a shocrófar tar éis an scéal a phlé le stiúrthóir an tseimineáir. 

Téacsanna: An Gúm, Ainmneacha Dílse an Nua-Thiomna/ Proper Names in the New Testament; de Bhulbh, Seán, 
Sloinnte Uile Éireann/ All-Ireland Surnames; Ó Droighneáin, Muiris, An Sloinnteoir Gaeilge agus an tAinmneoir; Ó 
Coigligh, Ciarán, 'An Córas Ainmniúcháin in Inis Meáin agus ar Tír Mór', Béaloideas 79 (2011).

9.  Amhráin Thír Chonaill (Máire Ní Choilm)

Beidh an cúrsa seo dírithe ar amhráin ó Thoraigh, Ghaoth Dobhair agus Rann na Feirste. Beidh staidéar á dhéanamh ar na hamhráin mhóra ó na trí cheantar agus ar a gcúlra agus ar na stíleanna éagsúla a bhaineann leis na ceantair seo. Éistfear le go leor amhránaithe agus beidh ceardlanna amhránaíochta mar chuid lárnach den chúrsa.
Croíthéacsanna: Bell, Derek/ Ó Conchubhair, Liam, Traditional Songs of the North of Ireland (1999); Mac Corraidh, Seán, Seán Bán Mac Grianna, Scéalta agus Amhráin (2010); Méith, Muireadhach/ Ó Baoill, Colm (atheagrán) Amhráin Chúige Uladh (2009); Ní Uallacháin, Pádraigín, A Hidden Ulster: People, songs and traditions of Oriel (2003); Ó Baoighill, Seán, Cnuasacht de Cheoltaí Uladh (1944); Ó Laoire, Lillis, Ar Chreag i Lár na Farraige: Amhráin agus Amhránaithe i dToraigh (2002); Ó Muirgheasa, Énrí, Céad de Cheoltaibh Uladh, (1915); Ó Muirgheasa, Énrí (eag.), Dhá Chéad de Cheoltaibh Uladh (1934, 1974); Ua Cnáimhsí, Pádraig Róise Rua (1988).
10. An tAgallamh i Litríocht na Gaeilge (Éadaoin Ní Mhuircheartaigh)

Déanfar iniúchadh ar ealaín an agallaimh ar an gcúrsa seo, ó Agallamh ársa Oisín agus Phádraig go hagallamh beirte an lae inniu. Déanfar mionléamh ar agallaimh ó thréimhsí  agus údair éagsúla. Bainfear leas as míreanna físe sa rang le go mbeidh tuiscint ag na mic léinn ar chur i láthair na n-agallamh mar chleachtas cultúrtha.
Téacs: Cuirfear téacsanna éagsúla ar fáil sa rang.
11.  Iriseoireacht ár Linne (Dr Ríona Nic Congáil)

Is cúrsa praiticiúil é seo a thabharfaidh blaiseadh do mhic léinn ar scileanna na hiriseoireachta comhaimseartha. Scríobhfar agus foilseofar iris Ghaeilge na mac léinn, Scáthán, ag deireadh an chúrsa seo agus déanfar staidéar ar mheáin chumarsáide na Gaeilge, ó nuachtáin chlóite agus leictreonacha go cláir raidió.

Téacs: Breandán Delap, Ar An Taifead: Fís, Fuaim, Focal (2007)

12.  Wimba as Gaeilge (Dr Rióna Ní Fhrighil)

Bainfear úsáid as an bhogearra Wimba le barrfeabhais a chur ar scileanna an mhic léinn i labhairt na Gaeilge. Beidh na mic léinn rannpháirteach i ndearadh na dtascanna foghlama ó sheachtain go chéile. Scríobhfaidh an mac léinn aiste mhór ina mbeidh cuntas le tabhairt ar ábhar na dtascanna, ar an chur chuige agus ar na torthaí foghlama. 

Téacs:  Bainfear úsáid as acmhainní leictreonacha ar líne.
13.  An tAistriú Liteartha (Dr Gearóidín Uí Laighléis)
Is é atá sa chúrsa seo scagadh ar chuid de na haistriúcháin Ghaeilge a saothraíodh sna 1920í agus sna 1930í. Déanfar iniúchadh ar na bealaí a bhí ag na haistritheoirí le ‘Gaelú’ a dhéanamh ar scríbhneoireacht eachtrannach nár cleachtadh go ró-mhinic sa Ghaeilge go dtí sin. Féachfar go háirithe ar an chúlra cultúrtha, liteartha agus riaracháin a bhain leis na haistriúcháin seo agus ar an tionchar a bhí ag bunú an Ghúim ar neartú agus ar fhorbairt an aistriúcháin in Éirinn. Déanfar mionscagadh agus plé faoi leith ar an aistriúchán a rinne Seosamh Mac Grianna ar an leabhar Islanders le Peadar O’Donnell, Muintir an Oileáin. 

Téacs: Seosamh Mac Grianna, Muintir an Oileáin. 

14.  Nár bhreá bheith thiar sa mbaile?: Téama na haisimirce mar a léirítear i litríocht Chonamara agus Árann é (Rhona Ní Chearbhaill)
 Féachfaidh an cúrsa seo ar théama na haisimirce mar a léirítear i litríocht Chonamara agus Árann é. Scrúdófar tionchar an fheiminéin sin ar chultúr, ar thraidisiún agus ar fhéiniúlacht an aisimirceora agus a phobail. Fiosrófar na téamaí seo, chomh maith le coincheap na háite, dáimh an duine le háit agus an cumha i ndiaidh an bhaile dúchais i saothair phróis le Dónal Mac Amhlaigh, Joe Steve Ó Neachtain  agus Pádraig Breathnach mar shampla.

Téacsanna: Dáilfear liosta na dtéacsanna ag tús an chúrsa.
15. Tréigean Ghabhla agus scéal na n-oileán (Daithí Mac Fhlaithimh)

Is é ábhar an chúrsa seo Gabhla, oileán beag amach ó chósta Thír Chonaill a tréigeadh breis is leathchéad bliain ó shin, agus cúpla oileán beag eile atá gar dó. Pléifear tréigean Ghabhla agus na n-oileán eile agus déanfar trácht ar a stair agus a n-oidhreacht bhéaloidis agus chultúrtha.
Téacsanna: Dáilfear liosta na dtéacsanna ag tús an chúrsa.

 SEIMEASTAR II

3.6 An Nua-Litríocht 6: Saothar na nGriannach, Dr Gearóidín Uí Laighléis; 
Dé Luain; 11.10; D210
Pléifear saothar próis na n-údar cáiliúil ó Thír Chonaill, Séamus Ó Grianna agus Seosamh Mac Grianna ar an gcúrsa seo. 
Príomhthéacsanna: Scaipfear eolas faoi seo ag tosach an chúrsa.
nó

Filiocht Nuala Ní Dhomhnaill, An tOllamh Máirín Nic Eoin; Dé Luain; 11.10; seomra le socrú

Féachfar ar shaothar filíochta Nuala Ní Dhomhnaill sa chúrsa seo, agus díreofar go háirithe ar an gcaoi a dtéann Ní Dhomhnaill i ngleic le cúrsaí caidrimh teaghlaigh, leis an ngrá collaí agus le ceisteanna cultúir, pobail agus polaitíochta. Pléifear an earraíocht a bhaineann Ní Dhomhnaill as téacsanna ón traidisiún litríochta agus ón traidisiún béil agus féachfar ar na léamha a rinne criticeoirí agus aistritheoirí éagsúla ar a saothar. 

Téacs lárnach: Spíonáin is Róiseanna (Cló Iar-Chonnachta, 2011).
3.7 Seánraí na Gaeilge 4: Scéalta Beatha na Gaeilge, Dr Deirdre Nic Mhathúna; 
Dé Máirt; 10.00; D210
Sa chúrsa seo, pléifear dhá shaothar thábhachtacha ón mBlascaod i gCorca Dhuibhne, Co Chiarraí, mar eiseamláirí de scéalta beatha na Gaeilge. Pléifear tábhacht na saothar mar fhoinsí eolais ar shaol an Bhlascaoid agus déanfar iad a mheas mar litríocht. Tógfar na teoiricí a bhaineann le hábhar san áireamh.

Croíthéacsanna: Tomás Ó Criomhthain [Seán Ó Coileáin, eag.], An tOileánach (Baile Átha Cliath: Cló Talbóid, 2002); Eibhlín Ní Shúilleabháin [Máiréad Ní Loingsigh, eag.], Cín Lae Eibhlín Ní Shúilleabháin (Baile Átha Cliath: Coiscéim, 2000).
3.8 An tSochtheangeolaíocht, Dr Rióna Ní Fhrighil; Dé Céadaoin; 10.00; D211
Pléifear an nasc a bhíonn idir an tsochaí agus teangacha éagsúla i gcaitheamh an chúrsa seo. Cén dóigh a roghnaítear teanga? Cén dóigh a ndéantar teanga nó teangacha a shealbhú? Cad is dátheangachas agus ilteangachas ann? An mbaineann fir agus mná an úsáid chéanna as teangacha? Déanfar sainchúinsí na Gaeilge a chardáil le cuidiú thuiscintí na sochtheangeolaíochta.

Príomhthéacs: Eolas faoi seo i dtús an chúrsa.
3.9 Seánraí na Gaeilge 4: Drámaíocht na Gaeilge, Éadaoin Ní Mhuircheartaigh; 
Dé hAoine; 10.00; D210
Pléifidh an cúrsa seo le drámaíocht na Gaeilge. Déanfar staidéar ar dhrámaí Antoine Uí Fhlatharta ach go háirithe agus pléifear an léargas atá le fáil ar phobal agus cultúr na Gaeltachta ina shaothar. Scrúdófar ceist na teanga agus an dátheangachas chomh maith. 
Príomhthéacs: Scaipfear eolas faoi seo ag tosach an chúrsa.
SEIMINEÁIR THEANGA

3.1.1 Labhairt agus Scríobh
Cúrsa é seo a bhfuil sé mar aidhm aige barr slachta a chur ar líofacht agus ar chruinneas cainte na mac léinn, chomh maith lena gcumas scríbhneoireachta a fhorbairt is a thabhairt chun cruinnis. Bíonn deis leanúnach ag mic léinn a gcuid scileanna cainte agus scríbhneoireachta a chleachtadh agus cuirtear ábhar clóite, craolta agus taifeadta ina láthair go rialta sa rang. Cuirtear le saibhreas teanga na mac léinn freisin trí eolas a chur ar na príomhchanúintí agus trí thaithí a fháil ar réimsí éagsúla stíle agus réimeanna éagsúla cainte. Déantar athnuachan chomh maith ar ábhar na gcúrsaí a múineadh sa chéad bhliain agus sa dara bliain.

Buntéacsanna: Cruinnscríobh na Gaeilge (Ciarán Mac Murchaidh) agus foclóirí. Molfar téacsanna ar leith sna ranganna.
Obair na bliana: Seimineár amháin in aghaidh na seachtaine a bhíonn i gceist. Bíonn obair réamhullmhúcháin le déanamh ag na mic léinn faoi chomhair an tseimineáir agus bítear ag súil go nglacfaidh siad páirt ghníomhach i ngnó an ranga i rith na bliana.

Tharlódh go gcuirfí ranganna breise ar fáil chun díriú ar riachtanais ar leith, más gá.

AN GHAEILGE SA CHOLÁISTE

Tá Coláiste Phádraig ar cheann de na comhluadair is mó ina bhfuil an Ghaeilge á húsáid. Is í an Ghaeilge amháin a úsáideann léachtóirí Roinn na Gaeilge leis na mic léinn. Bítear ag súil gurb í a bheidh in úsáid ag na mic léinn atá ag gabháil don Ghaeilge mar ábhar acadúil eatarthu féin go rialta, taobh istigh agus taobh amuigh den Choláiste agus go háirithe sna ranganna seimineáir agus léachta. Is féidir leo na deiseanna seo thíos a thapú lena gcuid Gaeilge a chleachtadh - beatha teanga í a labhairt: 

· Tá neart Gaeilge ag an-chuid de bhaill foirne an Choláiste agus tá go leor eile den fhoireann ag glacadh ranganna Gaeilge lena sealbhú agus lena cleachtadh. Tá polasaí deimhneach i leith na Gaeilge ag feidhmiú sa Choláiste i gcoitinne. Gaeilge a úsáidtear sa Seomra Caidrimh.

· Bíonn imeachtaí ar leith ann i gcaitheamh na bliana agus bíonn ócáidí taitneamhacha go rialta ag an gCumann Gaelach. 

· Bíonn imeachtaí ar siúl in Gaelchultúr, Leibhéal 2, Foirgneamh Filmbase, an Chuarshráid, Barra an Teampaill, Baile Átha Cliath 2; www.gaelchultur.com 
· Club Chonradh na Gaeilge, 6 Sráid Fhearchair – comhluadar sóisialta agus ceol; www.anclub.ie/ 
ACMHAINNÍ ÚSÁIDEACHA EILE
· An Teanglann Nua

· Ríomhiris mhíosúil na Gaeilge: www.beo.ie - áis den scoth don mhac léinn Gaeilge 
· Raidió na Gaeltachta (www.rte.ie/rnag); TG4 (www.tg4.ie), Raidió na Life 106.4 (www.raidionalife.ie)
· Foclóirí Gaeilge ar líne: www.acmhainn.ie, www.focal.ie
· Acmhainní eile: www.logainm.ie ; www.nuim.ie/language/vifax/ ; www.ranganna.com 
· Foinsí eolais faoin nGaeilge: egt.ie/lghlin/eolaire.html agus smo.uhi.ac.uk/gaeilge/gaeilge.html
TEAGMHÁIL agus EOLAS
Is féidir coinne a dhéanamh chun bualadh le léachtóirí Roinn na Gaeilge ag am ar bith ach labhairt leo nó glaoch orthu. Socrófar amanna oifige freisin. Beidh fáilte romhat i gcónaí.

Moltar duit súil a chaitheamh go rialta ar Clár na bhFógraí i mBloc D agus ar Leathanach baile Roinn na Gaeilge ar shuíomh gréasáin an Choláiste: http://www.spd.dcu.ie/main/academic/gaeilge/index.shtml
SCRÚDÚ AN TRÍÚ BLIAIN
Scrúdaítear ábhar na gcúrsaí a dhéantar i rith Seimeastar I ag deireadh an tseimeastair trí pháipéar scrúdaithe (Páipéar 2) agus trí aiste an Chúrsa Roghnaigh.

Scrúdaítear ábhar na gcúrsaí a dhéantar i Seimeastar II agus gné na teanga ag deireadh an tseimeastair trí dhá pháipéar scrúdaithe (Páipéar 1 (Teanga) agus Páipéar 3 (Litríocht)) agus trí scrúdú cainte. Crochtar an córas marcála ar Chlár na bhFógraí.

Tá an t-eolas sa leabhrán seo ann mar threoir do mhic léinn an tríú bliain agus ní féidir glacadh leis mar chonradh idir an Coláiste agus mac léinn nó an tríú duine ar bith. Tharlódh go ndéanfaí athruithe ar chúrsaí ó am go ham agus ba chóir do mhic léinn an t-eolas a cheistiú má bhíonn amhras orthu. Tuilleadh eolais ó fhoireann Roinn na Gaeilge.

